
Directora, actriz, guionista e produtora, Lois Weber foi unha das figuras máis 
relevantes na era do cinema mudo en EE UU e a primeira muller que dirixiu unha 
longametraxe. Foi autora de exitosas obras, marcadas en ocasións polo polémico dos 
temas que tratou —do aborto á pena de morte ou o alcolismo—. 
 
Aínda que non resultou do agrado do gran público, The Blot foi moi ben recibida 
pola crítica e aínda hoxe é considerada a súa obra mestra. A actriz Claire Windsor 
encarnou o papel protagonista de Amelia Griggs, unha moza bibliotecaria cuxa 
familia ten graves problemas económicos. Con suma agudeza e concisión estrema, 
gravando en escenarios reais e con algúns actores non profesionais, Weber constrúe 
con The Blot un relato sobre a desigualdade económica e de clase. 

a subxectividade sintética da feminidade de lois weber

The Blot (1921) tampouco lle gustou ao gran público, mais a crítica do momento 
defendeuna: o talento cinematográfico de Lois Weber faise tan visible que aínda 
hoxe é considerada a súa obra mestra. A actriz Claire Windsor encarnou o papel 
protagonista de Amelia Griggs, unha moza que traballa de bibliotecaria e perten-
ce a unha familia con graves problemas económicos. O retrato conciso que Lois 
Weber fai da pobreza, en escenarios reais, con algúns actores non profesionais, 
é dunha concisión estrema —neste senso, os planos detalle serven sempre para 
revelar os obxectos desgastados, crebados ou furados, xerando, en todo momento, 
unha percepción moi física da pobreza—. A personaxe de Amelia é captada, den-
de o inicio, coma un corpo que foxe da inmobilidade: presentada de maneira fixa 
a través dun debuxo feito a lapis, a protagonista toma vida, facendo desaparecer o 
debuxo que había sobre o seu rostro. Amelia ponse en movemento amodo, coma 
se Lois Weber quixese recordarnos que a acción feminina resólvese no seu cine-
ma con pequenos xestos que proveñen da interioridade dos pensamentos. Malia 
dirixir dous filmes, A Midnight Romance (1919) e Mary Regan (1919), onde as 
personaxes femininas encarnaron xestas heroicas na liña das populares raíñas dos 
seriais, Lois Weber, logo do fracaso de público de Mary Regan, volveu aos filmes 
matrimoniais e domésticos, mantendo o seu estudo esmerado da interioridade 
reflexiva feminina. Hai que lembrar que, mentres a directora facía este tipo de 
retratos, o cinema de Hollywood, na década dos dez, para presentar a nova mu-
ller do século do progreso, construíu diferentes figuracións femininas —inxenuas 
perseguidas, heroínas melodramáticas, protagonistas de seriais de aventuras ou 
comediantes agobiadas—, todas elas de movemento externo imparable; e a inicios 
da década dos vinte, apoderárase da pantalla a nova flapper, a moza dinámica, 
traballadora e bailarina. Lois Weber non puido impoñerse coa súa arte reflexiva á 
voracidade coa que a audiencia pedía filmes de acción e entretemento: o seu ritmo 
non podía ser escoitado e, devagar, perdeu o favor de todos os públicos.

É fascinante, tendo en conta que Two Wise Wives tampouco funcionara a nivel 
de recadación, que Lois Weber volvese en The Blot a manterse de novo nos seus 
ritmos lentos —realistas— e que construíse unha personaxe feminina coma a 

de Amelia Griggs, unha muller de xesto ben pouco dinámico —que pasa longas 
escenas deitada nun sofá, repoñéndose dunha loucura que a deixou feble, sen 
enerxías—.

Amelia é, non obstante, unha muller traballadora, culta e refinada que mesmo 
coa súa enfermidade ten unha densa actividade mental, preocupada pola pobreza 
familiar. Paralelamente, o filme relata o amor que un predicador pobre e un home 
rico lle profesan. O apuntamento da nai, que intenta que a súa filla escolla o home 
con posibilidades económicas, é sintomático para distinguir, novamente, dentro 
da esfera da feminidade, a tradición decimonónica —que só pensa nun bo casa-
mento— e a mirada da protagonista que recibe os dous homes con simpatía, mais 
sen orientar de xeito visualmente claro o seu desexo. En ningún intre se ridiculiza 
ou se vulgariza a figura do home rico: ao contrario, trátase dun mozo honesto, 
sensible, aberto, que mesmo fai amizade co predicador. Ao final do filme, Ame-
lia prométese co home rico; mais, pouco despois, na última escena do film, dá a 
coñecer os seus sentimentos de maneira aberta, cunha xestualidade mínima, mais 
facendo saber de forma clara e concisa o movemento do seu pensamento. Amelia 
mira como se afasta o predicador que acaba de despedir con tenrura e atención: o 
home pobre anda por un sendeiro e xírase cara á casa que acaba de abandonar; a 
protagonista non semella decatarse da mirada masculina ao lonxe e, en primeiro 
plano, prégase cara a dentro, sorrí, coma se estivese facendo voar algunha fantasía 
e, finalmente, mira ás alturas facendo visualizar que está poñendo en marcha os 
seus desexos. O suspiro da protagonista enlaza cun contraplano do predicador 
que tamén suspira mirando en dirección á moza. Mais ningún dos dous sabe da 
mirada do outro.

Nun dos finais abertos máis modernos da historia do cinema, sen explicitar que 
pasará a continuación, transgredindo o happy end convencional do cinema clásico 
de Hollywood, Lois Weber inserta o desexo desaforado dunha muller que con-
cibe a súa felicidade nunha dimensión mental, seguramente nada corporal, mais 
que ofrece libremente a partir dun movemento íntimo cara a fóra. Con este xesto, 
Amelia sintetiza a maneira de escribir(se) de Lois Weber, dándolle forma a unha 
subxectividade feminina de principios de século que retén corporalmente, pero 
que permite ser lida interiormente; Amelia sintetiza, dende o corpo do pensa-
mento, os hábitos femininos da tradición decimonónica cos berros liberados do 
desexo da new woman.
 

BOU, NÚRIA, “Lois Weber: el pensamiento femenino en movimiento” en: Cinema Comparat/ive Cinema, n.8, 
2016, pp. 29-35. Tradución ao galego: Cineclube Pontevedra.

Gústame dirixir porque penso que unha muller, dun xeito 
máis ou menos intuitivo, saca á luz moitas emocións que 
raramente poden verse na pantalla. Pode que perda algo do 
que conseguen os homes, mais obteño outros efectos nos que 
eles nunca pensaron.
lois weber


